
  
 
Vegveðurlíkan fyrir Ísland. 
Ágrip af erindi haldið á rannsóknaþingi Vegagerðarinnar þann 7. nóvember 2025. 
 
Ólafur Rögnvaldsson, Jorge Rosas Santana og Mikolaj Okrzesa 
 
Markmið þessa verkefnis var að kanna fýsileika þess að setja upp, og reka, 
vegveðurlíkan Finnsku veðurstofunnar. Þetta líkan nefnist RoadSurf og með því er 
hægt að herma aðstæður á vegum að vetrarlagi, svo sem veghita og hversu mikið 
magn af ís, vatni, snjó og glæruís (e. black ice) hefur myndast á vegum. Þessar 
breytistærðir eru reiknaðar út frá blöndu af mældum veghita og breytum sem 
reiknaðar eru í veðurlíkani. Þessar breytur eru vindur, hiti, raki, úrkomuákefð og 
geislun. Ennfremur getur RoadSurf líkanið tekið tillit til skuggaáhrifa landslags á 
yfirborð vega. 
 
Líkanið var keyrt fyrir tímabilið frá september 2024 til og með apríl 2025. Gögn úr 
Icebox veðurröðinni1 voru notuð sem innlag ásamt mælingum á veghita frá 90 
stöðum á Íslandi (sjá Mynd 1). 

 
Mynd 1: Veghiti frá 90 mælistöðum var notaður sem innlag inn í RoadSurf líkanið ásamt gögnum úr Icebox 
reikniröðinni. 

RoadSurf líkanið var keyrt yfir þriggja daga tímabil þar sem líkanið var drifið áfram af 
mælingum eingöngu fyrstu tvo dagana en þá var reiknigögnum blandað inn yfir sex 
klst. tímabil og síðasta sólarhringinn var líkanið eingöngu drifið áfram af 
reiknigögnum. Fjórar svona keyrslur voru gerðar fyrir hvern sólarhring innan þess 
átta mánaða tímabilsins sem fyrr var getið. Fyrstu niðurstöður lofa góðu þótt 
villuhneigð (e. bias) og kvaðratskekkja (e. root mean square error) reiknaðs veghita 
við íslenskar aðstæður sé að jafnaði ívið meiri en í Finnlandi (sjá Mynd 2). 

 
1 Sjá https://belgingur.eu/stories/comparisons-of-observed-and-simulated-weather/  

Mynd 2: Meðal villuhneigð (e. bias) fyrir veghita á 90 stöðum á Íslandi (efri röð) og 400 stöðum í Finnlandi (neðri röð) 
yfir þriggja mánaða tímabil frá október til desember. Gögn frá Finnlandi eru unnin upp úr mynd 7 í grein V.E. Karisto frá 
2024 (sjá https://doi.org/10.5194/gmd-17-4837-2024). 

 
Það er mat okkar að enn sé töluvert svigrúm til að auka nákvæmni reikninga á 
veghita. RoadSurf líkanið var t.d. keyrt án nokkurrar aðlögunar að íslenskum 
aðstæðum, þ.e. sú útgáfa sem hér er lýst var bestuð fyrir Finnland. Vert væri að gera 
frekari tilraunir þar sem stuðlar sem lýsa varmaflæði og varmarýmd í yfirborðslagi 
vega væri breytt til að lýsa betur aðstæðum hér á landi. Ennfremur væri æskilegt að 
lengja ,,blöndunartímabilið“ þar sem reiknað veður yfirtekur mælingar sem helsti 
drifkraftur vegveðurslíkansins. Loks má nefna að á síðustu árum hafa orðið miklar 
framfarir í eftirvinnslulausnum sem nýta sér gervigreind til að tvinna saman mælingar 
og reikniniðurstöður með það að augnamiði að bæta spár. 

